
ANALIZA 
INSTRUMENATA ZA PRAĆENJA PRIMJENE 
SMJERNICA ZA SPREČAVANJA SUKOBA INTERESA U PRAVOSUĐU 
ZA 2022. GODINU


mart, 2023. godine







IZJAVA O OGRANIČENJU ODGOVORNOSTI
Stavovi koji su izneseni u ovom dokumentu ne odražavaju nužno stavove USAID-a ili Vlade Sjedinjenih Američkih Država.
I Uvod

Visoko sudsko i tužilačko vijeće Bosne i Hercegovine (VSTV/Vijeće) je u julu 2016. godine usvojilo Smjernice za sprječavanje sukoba interesa u pravosuđu (Smjernice). Na sjednici održanoj u novembru 2018. godine, Vijeće je usvojilo Instrumente za praćenje primjene Smjernica za sprječavanje sukoba interesa u pravosuđu (Instrumenti). Priroda Smjernica i Instrumenata obavezuje sve pravosudne institucije i sve druge relevantne institucije koje djeluju unutar pravosuđa u Bosni i Hercegovini (BiH) na saradnju u realizaciji ovog zadatka.
USAID-ov projekt Pravosuđe protiv korupcije (u daljem tekstu: Projekt) za svoj cilj ima pružanje podrške pravosuđu u Bosni i Hercegovini (u daljem tekstu: BiH) kroz dva ključna područja djelovanja: unapređenje rada tužilaštava i sudova na istraživanju i procesuiranju predmeta korupcije, privrednog i organizovanog kriminala na visokom nivou, i prevenciju koruptivnog ponašanja u pravosuđu. Kroz svoje drugo područje djelovanja, provode se i aktivnosti na pružanju podrške VSTV-u BiH da se kreiraju resursi i mehanizmi za jačanje integriteta nosilaca pravosudnih funkcija (NPF) i zaposlenih u pravosudnim institucijama, između ostalog i kroz dvosmjernu komunikaciju između Stalne komisije za sudijsku i tužilačku etiku, integritet i odgovornost (u daljem tekstu: Stalna komisija) sa sudijama, tužiocima i drugim zaposlenim u pravosudnim institucijama u oblasti etike i integriteta, uključujući i pitanja upravljanja sukobom interesa. 
Između ostalih aktivnosti, Projekt kontinuirano podržava razvoj i jačanje Odjela za integritet nosilaca pravosudnih funkcija (u daljem tekstu: Odjel za integritet), kao odjela Sekretarijata VSTV-a BiH koji pruža podršku Stalnoj komisiji. Projekt već drugu godinu podržava izradu analize Instrumenata za praćenje primjene Smjernica za sprečavanje sukoba interesa u pravosuđu, a od njegovog osnivanja pruža potrebnu obuku zaposlenima u Odjelu za integritet. 
Smjernice za sprečavanje sukoba interesa u pravosuđu
Smjernice za sprečavanje sukoba interesa u pravosuđu BiH predstavljaju niz preporuka i mjera koje bi nosiocima pravosudnih funkcija trebale poslužiti za razumijevanje sukoba interesa i prepoznavanje rizika od nastajanja sukoba između njihovog privatnog odnosno ličnog interesa i javnog interesa radi kojeg obavljaju svoje službene dužnosti. Smjernice nude načine za upravljanje sukobom interesa imajući u vidu da je postojanje privatnog interesa neminovno i ponekad ga nije moguće izbjeći, ali prepoznavanjem i objelodanjivanjem ovog interesa te primjenom drugih mehanizama za upravljanje sukobom interesa mogu se spriječiti zloupotrebe položaja ili nezakonito pribavljanje koristi za sebe i/ili za interesno povezane osobe. Smjernicama se također želi potaći razvoj svijesti i odgovornosti nosilaca pravosudnih funkcija za ispravno postupanje u situacijama koje mogu dovesti do stvarnog, potencijalnog, a i percipiranog sukoba interesa.
Smjernice adresiraju slijedeće oblasti:
a. Nespojivost i dodatne aktivnosti nosilaca pravosudnih institucija
b. Izvještavanje o imovini, prihodima, obavezama i interesima
c. Primanje poklona i drugih koristi
d. Kontakti sa trećim licima i zloupotreba povjerljivih informacija
e. Nepotizam
f. Razvoj svijesti i edukacija o sukobu interesa u pravosuđu.
Namjena Instrumenata za praćenje primjene Smjernica za sprečavanje sukoba interesa u pravosuđu je da prate primjenu i postignute rezultate primjene Smjernica u pravosudnim institucijama u BiH. Praćenje primjene Instrumenata ima za cilj da podrži njihovu praktičnu provedbu Instrumenata, imajući u vidu  institucionalni okvir za njihovu provedbu, alate za unos, obradu i analizu podataka, te izvještavanje Vijeća o provedbi Smjernica. 
Na sjednici održanoj 29.12.2020. godine Vijeće je usvojilo zaključak da se dokument “Institucionalni mehanizmi i evidencije za provedbu Instrumenata za praćenje primjene Smjernica za sprečavanja sukoba interesa u pravosuđu” koji je usvojen na sjednici Vijeća, održanoj 4. i 5. septembra 2019. godine, radi implementacije, dostavi svim sudovima, tužilaštvima, Centrima za edukaciju sudija i tužilaca, Uredu disciplinskog tužioca VSTV-a BiH i svim relevantnim odjelima VSTV-a BiH, kako bi uspostavili i vodili evidencije i upisnike u 2021. godini, te dostavili Vijeću podatke iz upitnika, koji je sastavni dio Instrumenta za praćenje primjene Smjernica.“ Vijeće je također usvojilo zaključak da rukovodioci navedenih institucija i tijela odrede osobe koje će pratiti implementaciju ovog dokumenta, s tim da rukovodioci pravosudnih institucija, gdje je to moguće, odrede sekretare tih institucija.”.

II Analiza dostavljenih podataka za 2022.godinu

Analiza podataka o provedbi Instrumenata za praćenje primjene Smjernica za sprečavanja sukoba interesa u pravosuđu za 2022. godinu je izrađena početkom marta 2023. godine sa ciljem informisanja Stalne komisije i Vijeća. Odjel za integritet je 13.01.2022. godine zaključak Vijeća od 29.12.2020. godine dostavio svim rukovodiocima pravosudnih institucija, kao i Centru za edukaciju sudija i tužilaca Federacije Bosne i Hercegovine (CEST FBiH) i Centru za edukaciju sudija i javnih tužilaca u Republici Srpskoj (CEST RS), te Uredu disciplinskog tužioca VSTV-a BiH. U prilogu navedenog akta dostavljeni su materijali: Institucionalni mehanizmi i evidencije za provedbu Instrumenata i  Instrumenti za praćenje primjene Smjernica za sprječavanje sukoba interesa u pravosuđu) te obrasci potrebni za uspostavu evidencije (unutar MS Excel datoteke), kako slijedi:
· Evidencija dodatnih aktivnosti NPF
· Evidencija o prijemu poklona NPF i uposlenika
· Evidencija o ostvarenoj ex parte komunikaciji NPF i uposlenika
· Evidencija o istupima u javnosti NPF
· Evidencija o prijavama i izrečenim disciplinskim mjerama protiv osoblja koje radi pod nadzorom NPF
· Evidencija o izuzećima NPF
· Evidencija o obukama iz oblasti sukoba interesa i pravosudne etike 
· Evidencija prijava Uredu disciplinskog tužioca i evidencija izrečenih mjera disciplinskih komisija
Intencija zaključka Vijeća i njegovog upućivanja početkom 2022. godine je bila da pravosudne institucije, CEST-ovi i UDT redovno vode evidencije, po nastajanju informacija tokom godine, te početkom naredne godine dostave evidencije Vijeću za prethodnu godinu. Za Evidenciju finansijskih izvještaja sudija i tužioca zadužen je Odjel za integritet.
Predmet ove analize su evidencije pravosudnih institucija i CEST-ova. Do 3.3.2023. godine svoje evidencije za 2022. godinu su u dostavile sve pravosudne institucije osim dvije (Kantonalno tužilaštvo Tuzlanskog kantona i Općinski sud u Tešnju) kao i CEST-ovi FBiH i RS. Prvi dio analize (Evidencije pravosudnih institucija) se odnosi na podatke koje su dostavile pravosudne institucije. Evidencije CEST-ova analizirane u posebnom dijelu ovog dokumenta. 


Evidencije pravosudnih institucija

Što se tiče evidencija pravosudnih institucija, iz 100 evidencija unutar MS Excel datoteke je napravljeno ukupno 2.217 unosa, što predstavlja povećanje u odnosu na prethodnu posmatranu godinu (2021.), kada je napravljeno ukupno 1.879 unosa (iz 100 evidencija). Analiza unosa iz evidencija po vrsti je predstavljena u sljedećem pregledu dostavljenih podataka za 2022. godinu. 

Poredeći sa prethodnom izvještajnom godinom, došlo je do povećanja broja unosa iz evidencija dodatnih aktivnosti NPF i evidencija o izuzećima NPF, dok je smanjen broj unosa iz evidencija o prijemu poklona te ostvarenoj komunikaciji ex parte.
	Evidencije
	2022
	2021

	Evidencija dodatnih aktivnosti NPF
	617
	522

	Evidencija o prijemu poklona NPF i uposlenika
	5
	11

	Evidencija o ostvarenoj ex parte komunikaciji NPF i uposlenika 
	2
	7

	Evidencija o istupima u javnosti NPF 
	66
	67

	Evidencija o prijavama i izrečenim disciplinskim mjerama protiv osoblja koje radi pod nadzorom NPF 
	9
	7

	Evidencija o izuzećima NPF 
	1.518
	1.265

	
	2.217
	1.879



Kako se daleko najviše unosa odnosi na evidencije o izuzećima NPF i evidencije dodatnih aktivnosti NPF, ova analiza može najviše podataka da posmatra u ovim oblastima i donese pouzdane zaključke.

Evidencija o izuzećima NPF
Smjernice podsjećaju na zakonske razloge za izuzeće NPF te navode i naglašavaju i druge etičke razloge za traženje izuzeća radi sprečavanja sukoba interesa i osiguranja nepristrasnosti u postupanju NPF. Prema podacima dostavljenim od strane pravosudnih institucija, ukupno je 92 pravosudne institucije (77 sudova i 15 tužilaštava) evidentiralo zahtjeve za izuzećima u 2022. godini, što predstavlja veliku većinu pravosudnih institucija. Evidentirano je ukupno 1.518 zahtjeva za izuzećem. Ovaj podatak odgovara na Indikator E.1 Broj zahtjeva za izuzeće podnesenih po bilo kom osnovu  u pravosudnim institucijama u kalendarskoj godini  Instrumenata za praćenje primjene Smjernica za sprečavanja sukoba interesa u pravosuđu u mjeri u kojoj su dostavljeni podaci institucija. Ukupno 1.412 zahtjeva za izuzeće je podneseno u sudovima, a 106 u tužilaštvima. Moguće je pregledom MS Excel datoteke koja objedinjuje sve dostavljene podatke o evidentiranim zahtjevima za izuzeće sačiniti brojčani pregled zahtjeva po pravosudnoj instituciji. Međutim, ove podatke bi trebalo posmatrati samo uz podatke o veličini pravosudne institucije i broju NPF da bi se izveli mjerodavni zaključci o korištenju instituta izuzeća, razlozima za izuzeće i ishodima zahtjeva. Brojčane podatke bi u tom slučaju trebalo kritički sagledavati i u smislu dosljednosti i ažurnosti evidentiranja zahtjeva za izuzeće. Naime, u prethodnoj analizi za 2021. godinu najveći broj zahtjeva za izuzeće je imao jedan sud sa pet (sudaca) – ukupno 101 zahtjev za izuzeće, od kojih je 100  zahtjeva odbijeno. U 2022. godini, ovaj sud je evidentirao samo 10 zahtjeva za izuzeće.
Ukupno 1.234 zahtjeva se odnosi na izuzeće sudije (pojedinca ili člana vijeća), 78 na izuzeće tužioca, 25 na izuzeće stručnog saradnika, 12 na rukovodioca institucije, te 42 na kategoriju „ostalo“. Potrebno je naglasiti da 128 unosa vezana za zahtjeve za izuzeće nisu kompletna odnosno nisu uneseni podaci o tome na koga se odnosi zahtjev za izuzeće. Iako se po nazivu institucije može pretpostaviti da se radi o sudijama (u 103 slučaju) i 25 tužilaca, ovakve zaključke nije oportuno donositi s obzirom da evidencije zahtijevaju jasno i potpuno unošenje podataka te ne bi trebalo biti mjesta pretpostavljanju. 
Prema podacima institucija, 884 zahtjeva za izuzeće je usvojeno, 510 je odbijeno, a 68 je odbačeno. Ukupno 56 unosa je nekompletnih odnosno nije unesen podatak da li je zahtjev usvojen, odbijen ili odbačen. Zbog nekompletnih unosa nije moguće tačno izračunati Indikator E.2 Procenat udovoljenih zahtjeva za izuzeće podnesenih po bilo kom osnovu  u pravosudnim institucijama u kalendarskoj godini. Posmatrajući dostupne podatke, 58.23% zahtjeva za izuzeće je usvojeno. Što se tiče svojstva podnosioca zahtjeva za izuzeće, s obzirom da unosi nisu tipizirani nije moguće precizno prikazati strukturu podnosioca, ali se može grubom pretragom zaključiti da je barem 804 zahtjev podnio sudija, pretpostavlja se za svoje izuzeće jer nije moguće utvrditi iz unosa da li se eventualno zahtjev odnosi na drugog sudiju. Od ovog broja, usvojen je 733 zahtjev odnosno 96,14%. 
Razlozi za izuzeće su raznovrsni te ih zbog netipiziranog načina unošenja nije moguće sortirati po vrstama razloga, ali radi se svakako najvećim dijelom o zakonskim razlozima, iako je značajan broj i drugačije formulisanih razloga, npt. bliski lični odnosi, isto prezime, odugovlačenje i neažurnost, nekorektno postupanje, neprijateljski stav, sumnja u pristrasnost. Podaci o broju ukinutih sudskih odluka zbog nepoštivanja pravila o izuzeću nisu dosljedno unošeni. Napravljeni unosi (oko 590) sugerišu da je samo jedna odluka ukinuta zbog nepoštivanja pravila o izuzeću i nakon što je zahtjev za izuzeće stručnog saradnika, koji je podnesen zbog „nekorektnog ponašanja“ odbijen. Ovo je jedini podatak koji se odnosi na Indikator E.3  Broj ukinutih sudskih odluka zbog nepoštovanja pravila o izuzeću u pravosudnim institucijama u kalendarskoj godini. Podaci „Datum prvostepene presude“ i „Datum ulaganja žalbe“ nisu dosljedno unošeni u evidencije.
Ključna zapažanja i preporuke:
· Većina pravosudnih institucija je dostavila podatke o zahtjevima za izuzeće i njihovim ishodima, sa podacima o licima koja su podnijela zahtjeve, u odnosu na koja lica, te razlozima za izuzeće. Ovo ukazuje da se u pravosudnim institucijama relativno dosljedno vode evidencije o zahtjevima za izuzeće i izuzećima, a izračunavanje indikatora E.1 Broj zahtjeva za izuzeće podnesenih po bilo kom osnovu  u pravosudnim institucijama u kalendarskoj godini je moguće u mjeri u kojoj su dostavljeni podaci pravosudnih institucija. Radi olakšavanja unošenja podataka u evidenciju o izuzećima preporučuje se unošenje podataka po podnošenju zahtjeva, sa dostupnim podacima u to vrijeme, te sukcesivno unošenje podataka o ishodima zahtjeva za izuzeće te uticajima na sudske odluke u datim predmetima. U ovom smislu bi bilo potrebno dalje educirati rukovodioce pravosudnih institucija o važnosti i dosljednosti praćenja Smjernica putem postojećih evidencija.

· Moguće je pregledom MS Excel datoteke koja objedinjuje sve dostavljene podatke o evidentiranim zahtjevima za izuzeće sačiniti brojčani pregled zahtjeva po pravosudnoj instituciji. Međutim, ove podatke bi trebalo posmatrati samo uz podatke o veličini pravosudne institucije i broju NPF da bi se izveli mjerodavni zaključci o korištenju instituta izuzeća, razlozima za izuzeće i ishodima zahtjeva. 

· U određenom broju slučajeva, nisu uneseni podaci o tome na koga se odnosi zahtjev za izuzeće ili su uneseni podaci „ostalo“. Ovaj način unošenje podataka ne omogućava pouzdanu analizu te se preporučuje formulisanje tipskih odgovora na ovo pitanje, uključujući i formulisani odgovor kada NPF podnosi zahtjev za svoje izuzeće. Također je potrebno i preciziranje termina „ostalo“ radi zaključivanja da li je ova opcija za unos uopšte potrebna. 

· U određenom broju slučajeva nisu uneseni podaci o ishodu zahtjeva za izuzeće te samim tim nije bilo moguće pouzdano izračunati indikatore E.2 Procenat udovoljenih zahtjeva za izuzeće podnesenih po bilo kom osnovu  u pravosudnim institucijama u kalendarskoj godini i E.3  Broj ukinutih sudskih odluka zbog nepoštovanja pravila o izuzeću u pravosudnim institucijama u kalendarskoj godini.

· Uneseni podaci o razlozima za izuzeće su raznovrsni i onemogućavaju pouzdanu analizu. Potrebno je razmotriti mogućnost uvođenja posebne kolone sa predodređenim odgovorima, npr. zakonski razlozi i drugi etički razlozi za izuzeće, u kojoj bi bila odabrana samo jedna od ove dvije kategorija, a sadašnja kolona „Osnov za izuzeće“ sa opisom bi mogla biti zadržana.

Evidencija dodatnih aktivnosti NPF
Prema Smjernicama, dodatne aktivnosti su sekundarne djelatnosti nosioca pravosudne funkcije koje podliježu određenim ograničenjima u sadržajnom i finansijskom smislu, a u skladu sa principom očuvanja integriteta pravosudne funkcije i sprečavanja sukoba interesa. Prema podacima dostavljenim od strane pravosudnih institucija njih 30 je evidentiralo dodatne aktivnosti NPF u 2022. godini, što predstavlja povećanje u odnosu na 26 iz 2021. godine. U 2022. godini evidentirano je ukupno 617 dodatnih aktivnosti NPF. Ovo bi bio i odgovor na A.6 Broj nosilaca pravosudne funkcije koji su zvanično obavijestili rukovodioca pravosudne institucije o obavljanju dodatnih aktivnosti u kalendarskoj godini Instrumenata za praćenje primjene Smjernica za sprečavanje sukoba interesa u pravosuđu, pod uslovom da su sve pravosudne institucije dostavile podatke. Prema dostavljenim podacima, dodatne aktivnosti je obavilo ukupno 148 NPF. 
Najviše dodatnih aktivnosti je evidentirao Sud BiH (306, u odnosu na 249 tokom 2021. godine). Nakon Suda BiH, slijedi Vrhovni sud Federacije BiH (61), Okružni sud u Banja Luci (53), Okružni sud u Bijeljini (35), Republičko javno tužilaštvo Republike Srpske (23), Općinski sud u Sarajevu (22), te Tužilaštvo BiH (22). U drugim institucijama je evidentiran manji broj dodatnih aktivnosti NPF. Radi bližeg sagledavanja sadržaja dodatnih aktivnosti, bit će sagledani detalji podataka dostavljenih za Sud BiH, Vrhovni sud FBiH i Okružni sud u Banja Luci. 
Prema podacima Suda BiH, ukupno 306 evidentiranih dodatnih aktivnosti tokom 2022. godine je obavljalo  49 sudija. Nije bilo moguće sortirati obavljene dodatne aktivnosti po vrsti zbog raznovrsnih aktivnosti i različitog načina unosa podataka. Međutim, grubim pregledom je utvrđeno da se najvećim dijelom radi o stručnim i obrazovnim aktivnostima – učešće u konferencijama, savjetovanjima, seminarima i radionicama, učešće u projektnim aktivnostima vezanim za pravo i pravosuđe, dodatne aktivnosti u svojstvu edukatora na temu prava i pravosuđa, izrada publikacija i autorskih radova, te članstvo u komisiji za polaganje pravosudnog ispita. Primjećuje se i učešće u sastancima, okruglim stolovima, te da su evidentirani i sastanci sa predstavnicima međunarodnih organizacija i nevladinih organizacija u BiH. Niti za jednu dodatnu aktivnost nije unesen podatak o primljenoj naknadi te nije moguće zaključiti da li su evidentirane dodatne aktivnosti bile plaćene ili neplaćene odnosno da li su obavljane. Iz ovog razloga nije moguće utvrditi ni da li su ove aktivnosti obavljane kao dio redovnih službenih dužnosti, npr. evidentirani sastanci, ili kao dodatne aktivnosti sudija.
Prema podacima Vrhovnog suda FBiH, ukupno 61 dodatnu aktivnost je obavljalo devet (9) sudija. Najvećim dijelom se radi o stručnim i obrazovnim aktivnostima u svojstvu edukatora ili stručnjaka, a zabilježeno je i članstvo u komisiji za polaganje pravosudnog ispita. Nisu uneseni podaci o naknadi za sve evidentirane dodatne aktivnosti, iako za većinu evidentiranih unosa jesu.  
Prema podacima Okružnog suda u Banja Luci, ukupno 53 dodatne aktivnosti je obavljalo 11 sudija. Najveći broj evidentiranih aktivnosti se odnosi na aktivnosti edukatora i ispitivača (25). Iz ove evidencije je bilo moguće utvrditi na jasniji način o kojoj vrsti dodatnih aktivnosti se radi kao rezultat manje ili više tipskog unošenja podataka, npr. edukacija, ispitivač, kao i zbog manjeg broja unosa. Uneseni su podaci o naknadama za obavljanje dodatnih aktivnosti, osim za jednu za koju je navedeno da nije primljena naknada. Ova analiza nema za cilj da iznosi podatke o ukupnim ili pojedinačnim primljenim naknadama, ali se naglašava korist ovih podataka iz evidencija za praćenje dosljednosti primjene Smjernica, naročito u dijelu koji se odnosi na ukupnu visinu naknade odnosno procent prosječne godišnje plate koji ne bi smio biti pređen naknadama za obrazovne i stručne aktivnosti. 
Ključna zapažanja i preporuke:
· Manje od jedne trećine pravosudnih institucija (30) je dostavilo podatke o evidentiranim dodatnim aktivnostima NPF te nije moguće izračunati indikator A.6 Broj nosilaca pravosudne funkcije koji su zvanično obavijestili rukovodioca pravosudne institucije o obavljanju dodatnih aktivnosti u kalendarskoj godini. Postavlja se pitanje da li su NPF ostalih institucija obavljali dodatne aktivnosti uopšte ili jesu, ali one nisu prijavljene odnosno evidentirane. Potrebno je dalje informisati NPF o obavezi prijavljivanja dodatnih aktivnosti rukovodiocima pravosudnih institucija te pravosudne institucije o obavezi evidentiranja ovih podataka po njihovom dostavljanju. Nije oportuno na kraju godine pitati NPF koje su dodatne aktivnosti obavljali jer ovo oduzima sudijsko i tužilačko vrijeme, kao i vrijeme osoblja koje unosi podatke. Kada bi se dodatne aktivnosti prijavljivale redovno i ti podaci unosili u evidencije po njihovom nastajanju, vođenje evidencija o dodatnim aktivnostima NPF bi bilo znatno olakšano.

· Pregledom dodatnih aktivnosti koje su evidentirane u tri institucije sa najvećim brojem unosa utvrđeno je da su evidentirane raznovrsne aktivnosti, najvećim dijelom stručne i obrazovne. Međutim, među evidentiranim aktivnostima se pojavljuju i one koje bi se mogle smatrati redovnim obavljanjem službene dužnosti, npr. sastanci sa predstavnicima međunarodnih organizacija ili nevladinih organizacija. Potrebno je educirati rukovodioce pravosudnih institucija i NPF o tome šta sve dodatne aktivnosti NPF prema Smjernicama za sprečavanje sukoba interesa u pravosuđu. Na ovaj način bi se preciznije unosili podaci u evidencije o dodatnim aktivnostima.

· Veoma je teško analizirati unose o vrsti dodatnih aktivnosti ukoliko je broj unosa značajan bez tipiziranja odgovora kojima bi se omogućila lakša obrada podataka. Preporučuje se dodavanje dodatne kategorije podataka (kolone u MS Excel datoteci) u kojoj bi bili prethodno definisani odgovori o svojstvu/ulozi NPF prilikom obavljanja dodatne aktivnosti (npr. edukator, autor, ispitivač, govornik/panelista i sl.). Kolonu „Vrsta dodatne aktivnosti“ treba ostaviti za opis aktivnosti. 

· Pregledom evidencija dodatnih aktivnosti u tri institucije gdje je evidentirano najviše dodatnih aktivnosti utvrđeno je da iznosi primljenih naknada nisu u svakoj instituciji dosljedno unošeni. Potrebno je upozoriti i dalje educirati rukovodioce pravosudnih institucija da osiguraju unošenje ovih podataka radi dosljednog praćenja primjene Smjernica za sprečavanje sukoba interesa u pravosuđu.

Evidencije o istupima NPF u javnosti
Ukupno je 13 pravosudnih institucija (7 sudova i 6 tužilaštava) evidentiralo javne istupe NPF i dostavilo podatke Odjelu za integritet. Od ukupno 66 evidentiranih javnih istupa, 24 je imao glavni tužilac Okružnog tužilaštva u Prijedoru, 14 NPF iz Okružnog suda u Bijeljini, te 12 od strane rukovodioca Kantonalnog suda u Novom Travniku. Ostali evidentirani javni istupi su podijeljeni među ostalih 10 institucija koje su dostavile podatke. 
Evidentirani su javni istupi ukupno 21 NPF čime bi se mogao dobiti odgovor na Indikator D.7 Broj nosilaca pravosudne funkcije koji su obavijestili rukovodioca pravosudne institucije o svojim planiranim istupanjima u javnosti, kao i o već datim izjavama u slučaju neplaniranog obraćanja javnosti Instrumenata za praćenje primjene Smjernica za sprečavanje sukoba interesa u pravosuđu, pod pretpostavkom da su sve institucije dostavile podatke.
Evidentirani javni istupi su uglavnom materijalizirani kroz davanje izjava medijima o radu pravosudne institucije i pravnim pitanjima, a zabilježeno je i devet (9) demantija kao i do 15 informacija o konkretnim predmetima. Primjećuje se da su svi evidentirani javni istupi vezani za pitanja prava i pravosuđa odnosno obavljanje pravosudne dužnosti te da nisu zabilježeni eventualni drugi javni istupi NPF koji mogu imati uticaja na obavljanje pravosudne dužnosti i integritet pravosuđa. Prema dostavljenim podacima, primjećuje se nedosljednost u popunjavanju podataka vezanih za „Datum planiranog istupa u javnosti“ koji ima svoju svrhu naročito kod obavještavanja rukovodioca o javnom istupu u skladu sa Smjernicama. 
Ključna zapažanja i preporuke:
· Veoma mali broj pravosudnih institucija je evidentirao javne istupe NPF i dostavio podatke Odjelu za integritet te nije moguće dati pouzdan odgovor na Indikator D.7 Broj nosilaca pravosudne funkcije koji su obavijestili  rukovodioca pravosudne institucije o svojim planiranim istupanjima u javnosti, kao i o već datim izjavama u slučaju neplaniranog obraćanja javnosti. Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi na javne istupe i obavezu evidentiranja ovih podataka. Također je potrebno skrenuti pažnju i na potrebu konsultovanja Smjernica za nosioce pravosudne funkcije prilikom istupanja u javnosti i korištenja društvenih mreža koje je donijelo Vijeće. 



Evidencija o prijavama i izrečenim disciplinskim mjerama protiv osoblja koje radi pod nadzorom NPF
[bookmark: _GoBack]Ukupno četiri (4) pravosudne institucije je dostavilo evidencije o prijavama i izrečenim disciplinskim mjerama protiv osoblja koje radi pod nadzorom NPF – tri (3) suda i jedno (1) tužilaštvo. Prijave su se odnosile na šest (6) uposlenika i tri (3) NPF. Vrsta prekršaja nije dosljedno evidentirana, a podaci o izrečenim disciplinskim mjerama su uneseni. Imajući u vidu da su samo dvije institucije dostavile tražene podatke, nije u potpunosti moguće izračunati indikatori Instrumenata za praćenje primjene Smjernica za sprečavanje sukoba interesa u pravosuđu D.8 Broj prijava protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili javnog ili privatnog komentarisanja nezavršenih ili predmeta u toku i D.9 Broj izrečenih disciplinskih mjera protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili privatnog komentarisanja nezavršenih ili predmeta u toku. 	
Ključna zapažanja i preporuke:
· Iznimno mali broj pravosudnih institucija je evidentirao prijavama i izrečenim disciplinskim mjerama protiv osoblja koje radi pod nadzorom NPF te nije moguće dati pouzdan odgovor na indikatore D.8 Broj prijava protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili javnog ili privatnog komentarisanja nezavršenih ili predmeta u toku i D.9 Broj izrečenih disciplinskih mjera protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili privatnog komentarisanja nezavršenih ili predmeta u toku. 
· Također, primjećeno je evidentiranje disciplinskih prekršaja NPF što je predmet odvojene evidencije u Instrumentima za praćenje primjene Smjernica za sprečavanje sukoba interesa u pravosuđu. Potrebno je upozoriti i dalje educirati kako rukovodioce pravosudnih institucija tako i NPF o načinu evidentiranja prijava i izrečenih disciplinskih mjera protiv osoblja koje radi pod nadzorom NPF te popunjavanju evidencije u sklopu Instrumenata.				 

Evidencija o ostvarenoj ex parte komunikaciji NPF i uposlenika
Prema Smjernicama komunikacija ex parte je svaka komunikacija u vezi sa postupkom sa bilo kojom strankom u sporu/postupku bez prisustva druge stranke. Osnovni koncept pravednog suđenja zasniva se na mogućnosti da stranka istovremeno odgovori na argumente suprotne stranke. 
Dvije pravosudne institucije su evidentirale komunikaciju ex parte dajući potrebne podatke koje zahtijeva evidencija da bi se odgovorilo na Indikator D.1  Broj nosilaca pravosudne funkcije koji su sačinili službenu zabilješku za pokušaje ex parte komunikacije u kalendarskoj godini i Indikator D.2  Broj nosilaca pravosudne funkcije koji su u slučaju nenamjerne ex parte komunikacije bez odlaganja obavijestili sve strane u postupku i pružili im mogućnost odgovora u kalendarskoj godini Instrumenata za praćenje primjene Smjernica za sprečavanje sukoba interesa u pravosuđu. Međutim, ove indikatore nije moguće izračunati u potpunosti jer se pretpostavlja da ostale pravosudne institucije nisu evidentirale komunikacije ex parte odnosno nisu dostavile podatke Odjelu za integritet, a ne da ovakve komunikacije nije bilo.
Ključna zapažanja i preporuke:
· Iznimno mali broj pravosudnih institucija je evidentirao komunikaciju ex parte i dostavio podatke Odjelu za integritet te nije moguće dati pouzdan odgovor na indikatore D.1. Broj nosilaca pravosudne funkcije koji su sačinili službenu zabilješku za pokušaje ex parte komunikacije u kalendarskoj godini i D.2  Broj nosilaca pravosudne funkcije koji su u slučaju nenamjerne ex parte komunikacije bez odlaganja obavijestili sve strane u postupku i pružili im mogućnost odgovora u kalendarskoj godini. Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi na komunikaciju ex parte i obavezu evidentiranja ovih podataka.					
Evidencija o prijemu poklona NPF i uposlenika
Prema Smjernicama zajednička karakteristika poklona i drugih koristi u kontekstu sukoba interesa nosilaca pravosudnih funkcija jeste da se oni daju, odnosno primaju u direktnoj ili indirektnoj vezi sa obavljanjem pravosudne dužnosti. Samo jedna pravosudna institucije je evidentirale prijem poklona NPF i uposlenika. Evidentirani su pokloni manje vrijednosti za pet (5) uposlenika prilikom obilježavanja 8. marta. Poklone je dao sindikalni povjerenik. Ovi podaci ne omogućavaju odgovor na indikator Instrumenta za praćenje primjene Smjernica za sprečavanje sukoba interesa u pravosuđu C.4 Broj nosilaca pravosudne funkcije koji su sačinili službenu zabilješku  i broj nosilaca pravosudnih funkcija koji su obavijestili rukovodioca pravosudne institucije o prijemu poklona zbog nemogućnosti vraćanja ili odbijanja poklona u kalendarskoj godini. Ovo je iz razloga što je samo jedna institucija dostavila podatke i to samo za uposlenike a ne i za NPF.
Ključna zapažanja i preporuke:
· Iznimno mali broj pravosudnih institucija je evidentirao poklone i dostavio podatke Odjelu za integritet te nije moguće dati pouzdan odgovor na indikator C.4 Broj nosilaca pravosudne funkcije koji su sačinili službenu zabilješku  i broj nosilaca pravosudnih funkcija koji su obavijestili rukovodioca pravosudne institucije o prijemu poklona zbog nemogućnosti vraćanja ili odbijanja poklona u kalendarskoj godini. Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi poklone i druge koristi i obavezu evidentiranja ovih podataka.		

Evidencije o obukama iz oblasti sukoba interesa i pravosudne etike

Dostavljene su evidencije CEST-ova FBiH i RS  o obukama nosilaca pravosudnih funkcija. 
Prema evidencijama za 2022. godinu, obukama koje je organizovao CEST FBiH iz oblasti sukoba interesa i pravosudne etike  učestvovalo je ukupno 745 učesnika, među njima 484 sudije, 159 tužioca, 43 stručna saradnika, jedan stručni savjetnik i 33 pripravnika. Za edukacije je angažovano ukupno 11 edukatora, koji su navedeni među učesnicima obuke te ih je bilo potrebno izdvojiti radi provođenja analize.
	Naziv obuke
	Trajanje obuke
	Broj učesnika

	Online obuka o etici, integritetu i sprečavanju sukoba interesa u pravosuđu
	1 dan
	UKUPNO 646 
456 sudija
149 tužilaca
41 stručni suradnik 

	Uloga predsjednika sudova i glavnih tužilaca u očuvanju integriteta pravosudnih institucija
	2 dana
	UKUPNO 20 (sudije)

	Standardi profesionalne etike za sudije
	1 dan
	UKUPNO 12
8 sudija
2 stručna saradnika

	Standardi profesionalne etike za tužioce 
	1 dan
	UKUPNO 11 
10 tužilaca
1 stručni savjetnik

	Obuka za pripravnike „Etika i integritet“
	1 dan
	UKUPNO 33 (pripravnici)


						
Obukama iz oblasti sukoba interesa i pravosudne etike koje je organizovao CEST RS prisustvovalo je 364 nosioca pravosudne funkcije, od toga 88 tužilaca i 276 sudija.		
	Naziv obuke
	Trajanje obuke
	Broj učesnika

	Disciplinski postupci i praksa
	1 dan
	UKUPNO 26
21 sudija
5 tužilaca

	Etika za sudije, tužioce i advokate
	1 dan
	UKUPNO 10
9 sudija
1 tužilac

	Etika, integritet i disciplinske prakse
	1 dan
	UKUPNO 11
7 sudija
4 tužioca

	Standardi profesionalne etike
	1 dan
	UKUPNO 7 (sudije)

	Uloga predsjednika sudova i glavnih tužilaca u očuvanju integriteta pravosudnih institucija
	2 dana
	UKUPNO 15
11 sudija
4 tužioca

	Online obuka o etici, integritetu i sprečavanju sukoba interesa u pravosuđu
	1 dan
	UKUPNO 295
221 sudija
74 tužioca



Imajući uvidu indikator Instrumenta za praćenje primjene Smjernica za sprečavanje sukoba interesa u pravosuđu F.1  Prosječan broj dana obuke nosilaca pravosudne funkcije iz oblasti sukoba interesa i  pravosudne etike i u kalendarskoj godini	, dostavljeni podaci ukazuju da je prosječan broj dana obuke u 2022. godine na ovu temu bio 1 (jedan). Što se tiče indikatora F.2 Broj dana obuke nosilaca pravosudne funkcije iz oblasti sukoba interesa i pravosudne etike u kalendarskoj godini, broj dana se kreće od 1 (jedan) do 4 (četiri) za FBiH, te od 1 (jedan) do 7 (sedam) za RS, zavisno od toga da li su isti učesnici pohađali jednu ili više obuka. Indikatori F.3 Prosječna ocjena znanja nosilaca pravosudne funkcije prije obuke iz oblasti  sukoba interesa i pravosudne etike u kalendarskoj godini, F.4 Prosječna ocjena znanja nosilaca pravosudne funkcije nakon završene obuke (organizovane od strane CEST-ova) iz oblasti  sukoba interesa  i pravosudne etike i u kalendarskoj godini, nisu mogli biti izračunati s obzirom da uneseni podaci sugerišu da znanje ili nije testirano ili nije ocijenjeno. Što se tiče indikatora F.5 Broj nosilaca pravosudne funkcije kojima je izrečena disciplinska mjera u kalendarskoj godini, a koji su pohađali obuku  iz oblasti  sukoba interesa i pravosudne etike u prethodne tri godine i F.6 Broj nosilaca pravosudne funkcije kojima je umjesto ili uz disciplinsku  mjeru, Vijeće odredilo da učestvuju u obukama iz oblasti  sukoba interesa i  pravosudne etike, u kalendarskoj godini, evidencije sugerišu da ovakvih slučajeva nije bilo.	
Ključna zapažanja i preporuke:
· Dostavljeni podaci ukazuju na redovno vođenje evidencija CEST-ova vezano za održavanje obuka i učešću u obukama. Ovi podaci omogućavaju izračunavanje dva od šest indikatora Instrumenata. Izračunavanje ostalih indikatora zavisi od nastajanja informacija i njihovog urednog evidentiranja. Npr. ako nisu provođeni testovi prije i nakon obuka, niti ocjenjivani, nije moguće unijeti ove podatke u evidencije. Potrebno je obratiti pažnju na provjeru podataka o broju NPF kojima je izrečena disciplinska mjera i koji su pohađali obuku, kao i o eventualnim izrečenim disciplinskim mjerama koje podrazumijevaju i obuku o pravosudnoj etici.
· Preporučuje se isključivanje podataka o edukatorima iz spiska učesnika obuka radi olakšavanja analize ili vođenje zasebnih evidencija o edukatorima.

III Nalazi i preporuke 

Analiza evidencija za provedbu Instrumenata za praćenje primjene Smjernica za sprečavanja sukoba interesa u pravosuđu za 2022. godinu je obuhvatila evidencije koje je dostavilo 99 pravosudnih institucija u BIH sa ukupno 2.217 unosa u šest (6) odvojenih evidencija. U poređenju sa prethodnom, prvom godinom primjene Instrumenata, došlo je do povećanja broja unosa, ali smanjenog broja institucija koje su dostavile podatke za jednu instituciju. Evidencije izuzeća NPF i dodatnih aktivnosti NPF su najpotpunije, iako postoji značajan prostor i za njihovo unapređenje. Evidencije o istupima u javnosti pokazuju jednak broj unosa kao i prethodne godine, dok su unosi po ostalim evidencijama (pokloni, komunikacija ex parte te prijave i izrečene disciplinske mjere protiv osoblja koje radi pod nadzorom NPF) i dalje minimalni. 
S obzirom da nepotpune podatke, nije moguće u potpunosti izračunati niti jedan indikator Instrumenata koji se odnosi na pomenutih šest (6) evidencija. I dalje se primjećuje retroaktivno unošenje podataka u evidencije umjesto redovitog unošenja po nastajanju događaja, a samim tim i podataka. Praksa unosa podataka u evidencije na kraju godine povećava rizik da se podaci unesu neispravno ili da budu nepotpuni.
Detaljnim pregledom evidencija utvrđeni su nedostaci i date preporuke za unapređenje evidencija i njihovog vođenja, radi pouzdane obrade podataka i zaključivanja o primjeni Smjernica za sprečavanje sukoba interesa u pravosuđu kao i poduzimanje odgovarajućih mjera. Preporuke se generalno odnose na:
· Kreiranje novih polja za unošenje podataka sa preodređenim odnosno tipiziranim odgovorima koji bi mogli biti lako selektirani, a omogućili bi pouzdaniju analizu podataka
· Edukacija NPF o Smjernicama za sprečavanje sukoba interesa u pravosuđu, naročito u dijelu koji se tiče poklona i drugih koristi, komunikacije ex parte i javnih istupa
· Edukacija i kontinuirano upoznavanje rukovodilaca pravosudnih institucija o obavezama koje proističu iz Smjernica za sprečavanje sukoba interesa u pravosuđu i Instrumenata za praćenje primjene Smjernica za sprečavanje sukoba interesa u pravosuđu odnosno relevantnih zaključaka VSTV-a BiH
· Nastavak podrške Odjelu za integritet radi formulisanja prijedloga zaključaka Stalne komisije i VSTV-a u odnosu na pravosudne institucije radi kvalitetnijeg vođenja evidencija u sklopu Instrumenata za praćenje primjene Smjernica za sprečavanje sukoba interesa u pravosuđu i osiguranja dosljedne primjene Smjernica
· Nastavak podrške Odjelu za integritet u korištenju podataka koji proizilaze iz Instrumenata radi informisanja Stalne komisije i Vijeća, kao i rukovodilaca pravosudnih institucija o potrebama za poduzimanje odgovarajućih mjera radi dosljedne primjene Smjernica.

